
1. UVOD

Sistem procjene utjecaja na okoliš (PUO) još uvijek nije uspostavljan u Bosni i Hercegovini. Novi set okolišnih zakona uključujući Zakon o zaštiti okoliša/životne sredine koji sadrži odredbe o PUO je u usvojen u Republici Srpskoj (RS) a u procesu usvajanja u Federaciji BiH (FBiH) (vidi poglavlje 1.3).

Iako PUO u BiH ne postoji na način propisan Direktivama Evropske komisije, postojeća procedura izdavanja dozvola (urbanističke saglasnosti, građevinske dozvole i vodoprivredne dozvole) predstavlja indirektnu metodu za procjenjivanje utjecaja koji pogoni i postrojenja mogu imati na okoliš. U cilju sagledavanja kompletnog razvoja procesa PUO u BiH, ovaj izvještaj će dati kratki pregled trenutne prakse i zakonske regulative (Poglavlja 1.1 i 1.2) bazirajući se većim svojim dijelom na novoj zakonskoj regulativi koja je u procesu donošenja. 

1.1. PUO u BiH 

U FBiH, Zakon o prostornom planiranju reguliše proceduru izdavanja dozvola (urbanističke saglasnosti i građevinske dozvole) i određuje da je nosilac djelatnosti koji vrši ili ima namjeru da vrši djelatnost koja može ugroziti čovjekovu sredinu dužan da pribavi propisana odobrenja, trpi ograničenja u vršenju djelatnosti i poduzima sve zaštitne mjere, radi sprečavanja ili otklanjanja ugrožavanja čovjekove sredine

U RS, u procesu izdavanja urbanističkih i građevinskih dozvola za građevine i objekte iz stava 1 Člana 30 Zakona o prostornom planiranju, podnosilac zahtjeva je dužan da dobije stručno mišljenje o mogućnostima i posebnim uvjetima za izgradnju i puštanje u pogon građevina i objekata. Urbanistička dozvola, između ostalog, sadrži uslove za zaštitu okoliša.
Pored toga, donatorske agencije kao što su Svjetska banka, SEED, EBRD, itd. zahtijevaju provođenje PUO prije odobravanja kreditnih sredstava investitorima. U takvim slučajevima, investitori se ponašaju prema operativnim procedurama za procjenu utjecaja na okoliš datim u pravilima takvih agencija. 

1.2. Pravni akti/regulativa koja se odnosi na PUO 

1.2.1. Federacija BiH – Federalni nivo

Zakon o prostornom planiranju (Službene novine SR BiH, 13/74, 9/87) 

Dejtonski sporazum, Aneks 2, koji se odnosi na prijelazna rješenja, nalaže da svi zakoni bivše Socijalističke Republike Bosne i Hercegovine, koji nisu u suprotnosti sa Dejtonskim sporazumom, mogu i dalje biti na snazi. Ovo je važno sa stanovišta okoliša, jer je postojeći Zakon o prostornom planiranju, koji je usvojen u Septembru 1987, ovom odredbom još uvijek na snazi na teritoriji Federacije BiH.

Član 32 određuje da “sve aktivnosti koje mogu ugroziti zadovoljavajuće uvjete čovjekove sredine bi trebale biti vršene na takav način da se ugrožavanje izbjegne ili svede na najmanju moguću mjeru, nosilac djelatnosti koji vrši ili ima namjeru da vrši djelatnost koja može ugroziti čovjekovu sredinu dužan je da pribavi propisana odobrenja, trpi ograničenja u vršenju djelatnosti i poduzima sve zaštitne mjere, radi sprečavanja ili otklanjanja ugrožavanja čovjekove sredine ”.

Izraz “studija utjecaja na okoliš ” nije korišten u zakonu, ali je naglašeno da treba dokazati da utjecaj na okoliš neće biti veći nego što je to zakonom propisano. Zakon podrazumijeva zaštitu okoliša kao jednu integralnu komponentu svih aktivnosti u prostoru. Zaštita okoliša se unapređuje kroz prostorne planove i kontroliranim zahvatima u prostoru. Kontrola je osigurana u procesu izdavanja urbanističke saglasnosti, građevinske dozvole i upotrebne dozvole.

Pravilnik o posebnom režimu kontrole djelatnosti koje ugrožavaju ili mogu ugroziti okoliš (Službeni list SRBiH, 2/76, 26/88) 

Ovaj propis je donesen na osnovu Zakona o prostornom planiranju. On definira način utvrđivanja spiska aktivnosti koje ugrožavaju ili mogu ugroziti okoliš, utvrđuje spisak tih aktivnosti, definira način utvrđivanja spiska pogona i postrojenja koji ugrožavaju ili mogu ugroziti okoliš, način vršenja registracije pogona i postrojenja koja ugrožavaju ili mogu ugroziti okoliš, kao i uvjete za izdavanje posebnih saglasnosti potrebnih u postupku izdavanja urbanističke saglasnosti, odobrenja za građenje i odobrenja za upotrebu.

Član 30 određuje da “Komisija daje posebnu saglasnost u postupku izdavanja urbanističke saglasnosti, odobrenja za građenje i odobrenja za upotrebu za pogone i postrojenja koji svojom djelatnošću ugrožavaju ili mogu ugroziti sredinu”. 

Član 31 određuje da “izdavanje urbanističke saglasnosti za pogone i postrojenja koji ugrožavaju ili mogu ugroziti čovjekovu sredinu sadrži podatke i dokumentaciju propisanu zakonom, kao i  dokaze da su poduzete mjere zaštite čovjekove sredine, shodno zakonu i drugim propisima kojima se uređuje zaštita čovjekove sredine.”

Zakon o vodama (Službeni list F BiH, 18/98)

Zakon o vodama se odnosi na korištenje i zaštitu voda i drugih okolinskih resursa, te sadrži odredbe o dozvolama, pravnom postupku, međunarodnim standardima i uvjetima za korištenje vode.

Upravljanje vodnim resursima, propisano u Zakonu o vodama, se vrši kroz izdavanje četiri tipa administrativnih odluka. (Čl. 38). Tri od tih, vodoprivredna saglasnost, vodoprivredna dozvola i vodoprivredne smjernice, se smatraju administrativnim aktima. Četvrta odluka, vodoprivredni zahtjev, nema takav status. Značaj ove podjele leži u činjenici da se zahtjevi ne mogu osporavati putem žalbe. Ove administrativne odluke se smatraju indirektnom metodom za procjenu utjecaja koji zahvati i aktivnosti mogu imati na vodni okoliš.

Osim vode, vodoprivredne dozvole obuhvaćaju i druge okolinske elemente: dozvola je potrebna za odlaganje i ispuštanje gore nabrojanih materija na poljoprivredna i šumska zemljišta i u atmosferu.

1.2.2. Federacija BiH – Kantonalni nivo

Kantonalni Zakoni o zaštiti okoliša su usvojeni u Tuzlanskom, Zeničko-Dobojskom, Posavskom i Zapadno-Hercegovačkom kantonu. Kantonalni zakoni o zaštiti okoliša sadrže odredbe o procjeni utjecaja na okoliš. Prema zakonu, PUO se provodi kao dio priprema za izgradnju objekta prije izdavanja urbanističke saglasnosti. Mjere i uslovi za sprječavanja negativnih utjecaja na okoliš su sastavni dio dokumentacije potrebne za izdavanje urbanističke saglasnosti. Na osnovu kantonalnih zakona o zaštiti okoliša, kantonalne vlade su također usvojile relevante pravilnike o procjeni utjecaja na okoliš kojima se donosi lista zahvata koji podliježu PUO, sadržaj studije i ostali relevantni uslovi za provedbu zakona. 

Kantonalni Zakoni o prostornom planiranju su usvojeni u Sarajevskom, Tuzlanskom Zapadno-Hercegovačkom, Bosansko-Podrinjskom i Posavskom kantonu. Oni su također usvojili spisak pogona i postrojenja koji ugrožavaju ili mogu ugroziti okoliš i izdaju urbanističke dozvole za pogone i postrojenja koji se nalaze na ovom spisku.  

Kantonalni Zakon o vodama je usvojen u Posavskom, Tuzlanskom, Zeničko-Dobojskom i Sarajevskom kantonu. Postupak izdavanja vodoprivrednih akata je reguliran gotovo identično kao i u Federalnom zakonu. 

1.2.3. Republika Srpska 

U Republici Srpskoj Ustavom, Član 35, je ugrađeno pravo građana na zdravu životnu sredinu: “osoba ima pravo na zdravo okruženje. Svaka osoba je obavezna u skladu sa zakonom i njegovim/njenim sposobnostima, da zaštiti i unaprijedi životnu sredinu ”.

Zakon o prostornom planiranju (Službeni list RS, br. 19/96, 25/96 i 10/98) 

U pogledu zaštite okoliša u prostornom planiranju i građenju, Zakon o prostornom planiranju navodi (Član 30): U cilju efikasne zaštite životne sredine i unaprjeđenja životne sredine, privredne i sve ostale aktivnosti koje ugrožavaju životnu sredinu će biti predmet posebnog režima kontrole i registrirani u posebnom popisu. Ministarstvo će objaviti detaljnije uvjete i načine kontrole ustanovljenih uvjeta, kao i načine registriranja tih aktivnosti.

Zakon o vodama (Službeni list RS, br. 10/98, 51/01)

Kao i u FBiH, vodoprivredni akti (vodoprivredne smjernice, saglasnost i dozvola) se smatraju indirektnom metodom za procjenu utjecaja koje pogoni i postrojenja mogu imati na vodni okoliš. 

1.3. Novo zakonodavstvo iz oblasti PUO

1.3.1. Uvod

Trenutna praksa izdavanja dozvola ima dosta nedostataka i ne pruža dovoljnu i adekvatnu zaštitu okoliša. Prepoznajući potrebu za stvaranjem modernog zakonskog okvira za zaštitu okoliša zasnovanog na standardima Evropske Unije, Bosna i Hercegovina je, uz tehničku i finansijsku pomoć Evropske komisije, izradila novi set okolišnih zakona koji su harmonizirani za oba entiteta, uključujući Zakon o zaštiti okoliša/životne sredine, Zakon o zaštiti voda, Zakon o otpadu, Zakon o zaštiti prirode i Zakon o zaštiti zraka.

Novi zakon o zaštiti okoliša/životne sredine sadrži odredbe koje se odnose na izdavanje okolinskih/ekoloških dozvola i postavlja integralni okvir za njihovo donošenje. Ovaj zakon također postavlja okvir za procjenu utjecaja na okoliš koja je bazirana na konceptu integralnog sprječavanja i kontrole zagađenja. Stručnjaci koji su pripremali ovaj novi set zakona uzeli su u obzir sve relevantne EU Direktive uključujući Direktivu Vijeća 97/11EC tako da je nova PUO procedura u potpunosti harmonizirana i sadrži sve zahtjeve iz ove Direktive.

Zakon o zaštiti okoliša/životne sredine je usvojen od strane Narodne skupštine Republike Srpske 25.07.2002. godine i stupit će na snagu nakon objavljivanja u Službenom listu RS. Nacrt Okvirnog zakona o zaštiti okoliša u Federaciji BiH je usvojen na jednom domu dok čeka usvajanje na drugom domu u istovjetnom tekstu, a stupit će na snagu nakon objavljivanja u Službenim novinama FBiH. 

Novi Zakon o zaštiti okoliša/životne sredine definiše samo okvir za zaštitu, uključujući procjenu utjecaja na okoliš, te će biti potrebno usvojiti nekoliko provedbenih podzakonskih akata koji će omogućiti implementaciju zakona i provedbu PUO procedure. To podrazumjevaja usvajanje slijedećih provedbenih propisa:

1. Spisak pogona i postrojenja koja podliježu PUO

2. Kriteriji za određivanje potrebe provođenja PUO  

3. Sadržaj dokumentacije koju je potrebno podnijeti uz zahtjev za provođenjem PUO

4. Sadržaj Studije utjecaja na okoliš (SUO)
5. Smjernice za pripremu SUO
6. Uputstvo za provođenje procedure PUO 
7. Spisak stručnih institucija, ovlaštenih nosioca izrade Studije procjene utjecaja na okoliš 
8. Pravilnik kojim se određuje način računanja naknada koje investitor treba da plati ministarstvu za administrativni rad i dio naknade koju je potrebno platiti unaprijed.
S obzirom da je jedan entitet usvojio Zakon o zaštiti životne sredine koji sadrži odredbe o procjeni utjecaja na okoliš, dok se od drugog očekuje vrlo brzo usvajanje, naredna poglavlja će obraditi proceduru PUO u skladu sa novim zakonom. Imajući u vidu da novi zakon definiše samo okvir, specifična pitanja vezana za PUO proceduru će biti objašnjena u skladu sa sistemom verifikacije PUO procedure predloženim u okviru METAP projekta Svjetske banke «Urgentno jačanje institucija okoliša u BiH – Sekcija 3: Procjena utjecaja na okoliš» 

1.3.2. Zakon o zaštiti okoliša/životne sredine

Novi Zakon o zaštiti okoliša/životne sredine regulira izdavanje okolinskih/ekoloških dozvola u skladu sa najvažnijim EU direktivama iz ove oblasti, uključujući IPPC direktivu za "Integralnu prevenciju i kontrolu zagađenja", Seveso II Direktivu za zaštitu od velikih nesreća i PUO Direktivu koja se odnosi na postupak procjene utjecaja na okoliš velikih industrijskih i infrastrukturnih projekata

Posebno poglavlje ovog zakona tretira procjenu utjecaj na okoliš definirajući cilj PUO, pripremu SUO, postupak PUO, javnu raspravu i odobrenje SPO kao osnovnog dokumenta u procesu izdavanja dozvola.

Zakon također sadrži odredbu o Strateškoj procjeni koja se mora vršiti za propise i odluke, koji su usvojene od strane entitetskih vlasti i u FBiH od strane kantonalnih vlasti i koje mogu uticati na okoliš i njegove komponente, kvalitet okoliša i ljudsko zdravlje koje je u direktnoj vezi sa okolišem.

Šema procedure PUO definirane Zakonom o zaštiti okoliša je prikazana na Slici 1.

1.3.3. Administrativni aranžmani za koordinaciju procesa PUO

S obzirom da je postojeća administrativna struktura u BiH dosta komplikovana, glavni nedostatak u postojećoj praksi izdavanja dozvola je nejasna podjela odgovornosti između različitih nivoa administracije. Novi Zakon o zaštiti okoliša/životne sredine jasno definira odgovornosti i institucije koje su uključene u PUO.

Zakon se propisuje da će PUO procedura biti vršena od strane entitetskog ministarstva, što znači Federalnog Ministarstva prostornog planiranja i okoliša, odnosno, Republičkog Ministarstva urbanizma, komunalnih poslova, graditeljstva i ekologije. Da bi se sprovela procedura PUO, u RS, odgovorne vlasti trebaju uključiti sve lokalne i regionalne vlasti iz entiteta, a u FBiH, uključiće se zainteresirani organi na kantonalnom i federalnom nivou.   


[image: image1]
Slika 1. EIA Šematski prikaz procedure PUO prema Zakonu o zaštiti okoliša/životne sredine 

Za pogone i postrojenja koji zahtijevaju okolinsku/ekološku dozvolu ili za pogone i postrojenja kod kojih postoji opasnost od nesreća većih razmjera odgovornost je podijeljena kao što slijedi:

· U FBiH 

· Federalno ministarstvo za velike i srednje pogone i postrojenja iznad pragova koji su utvrđeni u provedbenom propisu i za pogone i postrojenja koja su navedena u provedbenom propisu za koje postoji opasnost nesreća većih razmjera.

· Kantonalno ministarstvo za manje pogone i postrojenja ispod pragova utvrđenih u provedbenom procesu, odnosno koji nisu navedeni u provedbenom propisu i veoma male pogone i postrojenja čije emisije ne prelaze uobičajene emisije domaćinstva i za koje nije potrebna okolinska/ekološka dozvola.

· U RS

· Ministarstvo nadležno za zaštitu životne sredine za velika i srednja postrojenja iznad pragova koji su propisani podzakonskim aktom i za postrojenja koja su navedena u okviru odredbi o sprečavanju nesreća većih razmjera.

· Lokalni organ uprave nadležan za zaštitu životne sredine za manja postrojenja, odnosno postrojenja koja su ispod utvrđenih pragova propisanih podzakonskim aktom, odnosno koja nisu propisana podzakonskim aktom.

Podjela odgovornosti u procesu PUO i kod izdavanja okolinskih/ekoloških dozvola, dijelom definisana zakonom a dijelom prijedlog METAP projekta Svjetske banke je prikazana na Slici 2.

Slika 2. Podjela odgovornosti u PUO i proceduri izdavanja okolinske/ekološke dozvole 

1.4. Učesnici u PUO procesu prema Zakonu o zaštiti okoliša/životne sredine 

Uloge i odgovornosti zainteresiranih strana u procesu PUO su slijedeće:

Entitetska ministarstva iz oblasti okoliša

· Olakšaju proces PUO 

· Osuguraju poštivanje odredbi o PUO iz Zakona o zaštiti okoliša/životne sredine

· Pregledaju i ocjene projektnu dokumentaciju koja se podnosi uz zahtjev, Projektni zadatak i Studiju utjecaja na okoliš  

· Odluče o provođenju PUO (Prethodna procjena) 

· Odobre Studiju utjecaja na okoliš

· Pripreme i noveliraju Uputstvo za provođenje PUO

· Pripreme i noveliraju registar projekata koji negativno utiču ili mogu imati negativan utjecaj na okoliš

· Pripreme listu i održavaju bazu podataka stručnih institucija koje su ovlaštene da pripremanju PUO (nosioci izrade studije), sa kriterijima za izbor tih stručnih institucija

· Određuje cjenovnik administrativnih troškova za provođenje procedure PUO 

· Drže registar projekata koju su prošli proceduru PUO

· Drže biblioteku sa svim Studijama utjecaja na okoliš

Kantonalna ministarstva iz oblasti okoliša u FBiH

· Učestvuju u procesu PUO dajući komentare o potrebi sprovođenja procedure PUO i o Studiji utjecaja na okoliš 

· Učestvuju u javnoj raspravi 

Općine

· Informišu podnosioca zahtjeva o koracima procedure izdavanja dozvole 

· Učestvuju u procesu PUO dajući komentare o potrebi sprovođenja procedure PUO i o Studiji utjecaja na okoliš 

· Učestvuju u javnoj raspravi 

Sektorska ministarstva

· Osiguraju da projekti iz njihovog sektora poštuju zahtjeve PUO

· Pruže  informacije i savjet investitorima o pravnoj regulativi i zahtjevima za monitoringom vezano za dobijanje dozvola za njihove projekte

· Osiguraju poštivanje zakonske procedure vezane za izdavanje dozvola na način propisan u sektorskim zakonima i zakonu o prostornom uređenju i zaštiti okoliša/životne sredine 

Investitori (podnosioci zahtjeva)

· Pripreme potrebnu projektnu dokumentaciju koja se prilaže uz zahtjev za sprovođenje PUO i Projektni zadatak za PUO, ukoliko imaju potrebnu stručnost. Ukoliko ne, trebaju da potraže pomoć od ministarstva.
Državna agencija za okoliš

· U slučajevima kada se utvrdi da projekat ima prekogranični utjecaj na okoliš druge države, Državna agencija za zaštitu okoliša, koju bi trebalo formirati, trebala bi u ime entitetskog ministarstva komunicira sa ministarstvom za okoliš ugrožene zemlje. 

Institucije za obuku

· Pripremaju i sprovode programe obuke na temu PUO

· Kreiraju okolišne programe obuke

Javnost

· Identificiraju potencijalne negativne utjecaje koje projekat može imati na okoliš 

· Učestvuju u javnoj raspravi i daju svoje komentare i sugestije 

· Daje komentar na sadržaj Studije utjecaja na okoliš

· Doprinese informacijama i savjetima o PUO 

· Daje savjet investitoru o praktičnim pristupima kojima je moguće  izbjeći, umanjiti i kompenzirati negativne okolišne utjecaje. 

1.5. Programi jačanja kapaciteta 

Ministarstva nadležna za oblast okoliša imaju nedostatak kadrova i finasijskih sredstava. Odjeljenje za okoliš u Ministarstvu urbanizma, komunalnih poslova, građevinarstva i ekologije RS trenutno zapošljava samo šest osoba. U budućnosti se predviđa da osam osoba bude zaposleno u odjeljenju za okoliš. Odjeljenje okoliša u Federalnom Ministarstvu prostornog planiranja i okoliša upošljava samo 9 osoba, a u budućnosti je predviđeno da 14 osoba radi u tom odjeljenju. Situacija u Kantonalnim ministarstvima u FBiH koja su nadležna za izdavanje dozvola je lošija i nedostatak kvalificiranog osoblja je uočljiviji.

Postojeća praksa i problemi koji se javljaju s tim u vezi, pokazuju da će, nakon usvajanja novog zakona, svi učesnici u procesu izdavanja dozvola (investitori, nadležni, kao i neke institucije koje su potencijalni nosioci izrade Studije utjecaja na okoliš) trebati proći program obuke u cilju proširenja znanja o ovoj temi. Ovo podrazumijeva i pripremu Uputstva za provođenje procedure procjene utjecaja na okoliš koje će koristiti svim zainteresovanim stranama  uključujući vladina ministarstva i odjeljenja, investitore, javnost, konsultante, NVO-e, itd., kao štivo kojim se pojašnjava PUO procedura i olakšava njeno praćenje. 

2. PROCJENA UTJECAJA NA OKOLIŠ 

2.1. Veza između PUO i izdavanja dozvola  

Zakon o zaštiti okoliša/životne sredina definira da pogoni i postrojenja mogu biti izgrađeni i pušteni rad samo ako imaju okolinsku/ekološku dozvolu izdatu u skladu sa odredbama ovog zakona. Okolinska/ekološka dozvola ima za cilj visok nivo zaštite okoliša kroz zaštitu zraka, vode i tla. Ukoliko se drugim zakonima zahtjeva pribavljanje i drugih dozvola uključujući urbanističku saglasnost, građevinsku dozvolu i upotrebnu dozvolu, onda će ove dozvole biti izdate zajednički, tj. biti će harmonizirane u skladu sa okolinskom/ekološkom dozvolom. U tom smislu, sva tijela koja su ovlaštena da izdaju dozvole biti će uključena u proces izdavanja okolinske/ekološke dozvole. Pored toga, niti jedno nadležno tijelo neće izdati građevinsku dozvolu, niti bilo koju drugu dozvolu, za projekat koji podliježe PUO ukoliko podnosilac zahtjeva ne priloži kopiju odobrene SUO. 

Odluka donesena u vezi sa odobravanjem SUO je pravno obavezujuća i ne postoji mogućnost žalbe. Druge vrste okolišne ili zdravstvene analize/dozvole (pored PUO) nisu potrebne prije početka izgradnje projekta. 

2.2. Prethodna procjena

Na osnovu prijedloga datih u METAP projektu Svjetske banke, PUO procedura u oba entiteta započinje predavanjem zahtjeva za izdavanje urbanističke i građevinske dozvole, zajedno sa opisom projekta i ostalom odgovarajućom projektnom dokumentacijom, nadležnom općinskom organu nadležnom za urbanizam. Po predaji kompletne dokumentacije, općinski organ bi trebao provjeriti spisak pogona i postrojenja koja se mogu izgraditi i pustiti u pogon samo nakon dobivanja okolinske/ekološke dozvole, spisak pogona i postrojenja koja podliježu PUO i spisak pogona i postrojenja za koja se utvrđuje da li je potrebno provesti proceduru PUO, te utvrditi u koju kategoriju spada predloženi projekat. Mogući rezultati ovog postupka su prikazani na Slici 2. Nacrt gore spomenutih listi pogona i postrojenja, koje trebaju biti definisane podzakonskim aktima, već je napravljen u skladu sa Aneksom I EU Direktive. Domaći stručnjaci će napraviti reviziju ovih listi i, nakon određenih modifikacija, ponuditi ih na usvajanje relevantnim organima.

U slučaju kada se projekat nalazi na listi pogona i postrojenja koja podliježu proceduri PUO ili kada trebaju proći prethodnu procjenu, općinski organ treba proslijediti zahtjev Federalnom/Republičkom ministarstvu nadležnom za okoliš.

Nakon prijema zahtjeva sa svim neophodnim dokumentima, ministarstvo odmah šalje kopije zahtjeva, sa svim priloženim dokumentima, nadležnim vlastima i zainteresiranim subjektima na komentar, uključujući entitetske, kantonalne/regionalne i općinske vlasti u području u kojem će se izgraditi projekat. Komentari trebaju biti dostavljeni u roku od 30 dana od dana prijema dokumentacije. 

Na osnovu uspostavljenih kriterija, dostavljenih komentara od strane nadležnih vlasti i zainteresiranih subjekata, ministarstvo procjenjuje potrebu za PUO i odlučuje o daljnjim koracima. Kriteriji za određivanje potrebe za PUO trebaju biti definisani podzakonskim aktom, a njihov prijedlog je dat u METAP projektu Svjetske banke.

Ministarstvo prostornog planiranja i okoliša u F BiH izdalo je samo nekoliko dozvola, uglavnom za kamenolome i pilane, gdje je zatražena procjena utjecaja na okoliš. Ministarstvo urbanizma, komunalnih poslova, građevinarstva i ekologije u RS je izdalo 5 novih urbanističkih dozvola i 9 građevinskih dozvola i izvršilo reizdavanje 13 urbanističkih dozvola u 2001. godini.. U slučajevima izdavanja urbanističke saglasnosti, Ministarstvo urbanizma, komunalnih poslova, građevinarstva i ekologije u RS je zatražilo ekspertno mišljenje o utjecaju na okoliš od Instituta za zaštitu, ekologiju i informatiku iz Banja Luke. Prilikom izdavanja građevinskih dozvola, nije zatraženo nikakvo ekspertno mišljenje o utjecaju na okoliš.

2.3. Sadržaj Studije utjecaja na okoliš

SUO treba biti pripremljena za sve aktivnosti koje podliježu procesu PUO. Novi zakon o zaštiti okoliša/životne sredine definiše samo okvir za PUO, i stoga, ne daje sadržaj SUO, što bi trebalo biti regulisano podzakonskim aktom. Međutim, na osnovu prijedloga datog u METAP projektu Svjetske banke, sadržaj  SUO bi trebao izgledati ovako:

	Ne-tehnički rezime

Spisak skraćenica  

Poglavlje 1. Uvod 

Poglavlje 2. Potreba za projektom

Poglavlje 3. Opis predloženog projekta

· Kako i na koji način će funkcionirati

· Kada će se desiti (vremenski raspored gradnje i puštanja u pogon) 

· U kom obimu projekat ispunjava potrebu opisanu u Poglavlju 2.

Poglavlje 4. Opis okoliša na koji projekta ima utjecaj

· Nulto stanje okoliša i granice područja obuhvaćenog Studijom

· Interpretacija postojećih komponenti kvaliteta – fizičko, hemijsko i životna sredina u zoni projekta  

· Ekološki osjetljiva područja specijalne ili jedinstvene biofizičke, socio-ekonomske i kulturne vrijednosti

Poglavlje 5. Utjecaji predloženog projekta 

· Identifikacija i opis i/ili kvantificiranje utjecaja na komponente okoliša 

· Interpretacija značaja identificiranih utjecaja 

· Mjere ublažavanja negativnih utjecaja 

Poglavlje 6. Utjecaj na drugu državu/Entitet (ovo poglavlje treba biti dio Studije samo ukoliko je identificirano da postoje nepovoljni utjecaji na okoliš druge države/Entiteta)

· Identifikacija i opis i/ili kvantificiranje utjecaja na komponente okoliša 

· Interpretacija značaja identificiranih utjecaja 

· Mjere ublažavanja negativnih utjecaja 

Poglavlje 7. Evaluacija alternativa  

· Opis alternativa 

· Metode odabira 

Poglavlje 8. Planirani monitoring stanja okoliša 

· Potreba za monitoringom

· Opis monitoring programa 

· Rezultati i donesene odluke 

Poglavlje 9. Reference

Prilozi (po potrebi, dole navedeni su samo primjeri: Projektni zadatak (obavezno), opis programa učešća javnosti, okolišni faktori koji su uzeti u razmatranje ali nisu bili relevantni za studiju, relevantni zakoni, regulative i politike, lista biljnih i životinjskih vrsta u području, proračun utjecaja, itd.)


METAP projekat Svjetske banke predlaže da se PUO proces zasniva na Projektnom zadatku koji će pripremiti ministartsvo nadležno za okoliš, investitor ili će unajmiti vanjskog eksperta/eksperte. Pitanja koja će biti obuhvaćena Projektnim zadatkom trebaju biti predmet dogovora između ministarstva, investitora i eksperta/eksperata, ukoliko takav postoji.

Zakonom se definiše da će ministarstvo nadležno za okoliš pripremiti listu institucija ovlaštenih da izrađuju SUO, zajedno sa kriterijima ta odabir ili isključenje ovih institucija sa liste. Prema zakonu, u FBiH, ministarstvo će investitoru dati listu institucija da odabere neku od njih kao nosioca izrade studije, dok u RS, ministarstvo određuje koja će institucija sa liste pripremiti SUO. 

SUO se priprema u dvije faze, nacrt i konačna SUO. Nakon kompletiranja nacrta SUO, nosioc izrade studije će dostaviti nacrt SUO ministarstvu nadležnom za okoliš. Ministarstvo će proslijediti kopiju studije nadležnim organima i zainteresiranim subjektima na komentar. Ministarstvo će također informisati javnost putem oglašavanja u dnevnoj štampi dostupnoj na području entiteta i organizovati javnu raspravu. Javnost može dati svoje komentare i mišljenja u cilju poboljšanja projekta i zaštite okoliša. Po prijemu svih komentara, ministarstvo će ih proslijediti investitoru i nosiocu izrade studije koji će onda nastaviti rad na izradi konačne SUO uzimajući u obzir pristigle komentare. Nosioc izrade studije će predati konačnu SUO u roku predviđenom zakonom, odnosno Projektnim zadatkom ukoliko takav postoji.

2.4. Ocjena prihvatljivosti studije

Prema Zakonu o zaštiti okoliša/životne sredine, ministarstvo nadležno za okoliš će ocjeniti prihvatljivost i odobriti SUO. Ministarstvo će samo potvrditi da je cjelokupna procedura sprovedena u skladu sa zakonom a ne vršiti tehničku evaluaciju studije. SUO neće se odobriti ako se:

a) utvrdi da bi projekat mogao izazvati znatno zagađivanje okoliša odnosno da bi projekat mogao u znatnoj mjeri ugroziti okoliš. 

b) utvrdi da projekat nije u skladu sa planom zaštite okoliša na državnom i entitetskom nivou. 

c) ustanovi da projekat nije u skladu sa međunarodnim obavezama države po pitanju zaštite okoliša. 

Prema prijedlogu METAP projekta Svjetske banke, nosioc izrade studije i podnosioc zahtjeva imaju mogućnost učestvovanja u procesu odobravanja studije ali bez mogućnosti prava glasa u procesu donošenja odluke.

Zakon ne predviđa formiranje posebnog tijela koje će osigurati kvalitet i potvrditi SUO. 

2.5. Monitoring i analiza PUO 

Monitoring stvarnih utjecaja projekta na okoliš je neophodan. Studijom će se postaviti zahtjevi za monitoringom i investitor treba da poštuje monitoring program koji će biti sastavni dio okolinske/ekološke dozvole. Stoga, sveobuhvatan monitoring program koji će proizaći iz Studije utjecaja na okoliš je neophodan a podaci dobiveni njegovom provedbom se trebaju koristiti za odgovorno upravljanje  i donošenje odluka.

Zakon donosi odredbe o poštivanju zahtjeva iz okolinske/ekološke dozvole ili relevantnih zakonskih ili podzakonski akata. Lice zaduženo za provedbu inspekcije je inspektor zaštite okoliša koji, u okviru svojih odgovornosti, može biti entitetski, kantonalnim gradski ili općinski inspektor. Inspektor zaštite okoliša ima pravo pristupa svim prostorijama, radnim područjima i postrojenjima radi sprovođenja inspekcije na licu mjesta i može provjeravati sve dokumente, podatke, uređaje i materijale koji se nalaze u pogonu i postrojenju, uzimati uzorke i sprovesti mjerenja. U slučaju da  pogon i postrojenje ne djeluje u skladu sa okolinskom/ekološkom dozvolom, inspektor će izdati naređenje za poštivanje uslova iz dozvole. U slučaju ponovljenog kršenja propisa ili u slučaju ozbiljne opasnosti po ljudsko zdravlje i okoliš koja se ne može riješiti drugim mjerama, inspektor zaštite okoliša će zatražiti od nadležnog ministarstva  da poništi izdatu okolinsku/ekološku dozvolu

3. ESPOO KONVENCIJA

Prema Zakonu o zaštiti okoliša/životne sredine, ukoliko nosioc izrade studije uoči da će projekat imati značajan utjecaj na okoliš druge države, dužan je u sklopu Studije napraviti posebno poglavlje sa svim dostupnim informacijama o utjecaju na okoliš druge države. 

Nakon dostavljanja Nacrta SUO, ministarstvo će poslati javnu obavijest koja sadrži:

· opis projekta sa dostupnim informacijama o mogućem prekograničnom utjecaju

· informacije o odluci koja može biti donesena

· rok u kome će država/drugi entitet na kojeg projekat može imati utjecaj, izjasniti da li želi da učestvuje u postupku procjene utjecaja na okoliš.

Ukoliko država iskaže svoju namjeru da učestvuje u postupku procjene utjecaja na okoliš, nadležno ministarstvo će proslijediti posebno poglavlje Studije utjecaja na okoliš kao i informacije o budućim koracima. Država na koju projekat može imati nepovoljni utjecaj bi trebala poslati svoje komentare i preporuke koje će činiti sastavni dio Konačne SUO.

S obzirom da je zakon tek nedavno usvojen u RS a još uvijek čeka na usvajanje u FBiH, detalji ove procedure još uvijek nisu definirani. DO danas nije urađena niti jedna prekogranična procjena utjecaja na okoliš. 

4. STRATEŠKA PROCJENA UTJECAJA

Zakon također sadrži odredbu o  Strateškoj procjeni utjecaja (SPU) koja se mora vršiti za propise i odluke, koje su usvojene od strane Entitetske vlasti i u FBiH od strane Kantonalne vlasti i koje mogu uticati na okoliš i njegove komponente, kvalitet okoliša i ljudsko zdravlje koje je u direktnoj vezi sa okolišem. Strateška procjenu pribavlja predlagač propisa ili odluke. U skladu sa Zakonom, Strateška procjena utjecaja na životnu sredinu sadrži:

· Stepen do kojeg namjeravani propis ili odluka može negativno ili pozitivno utjecaj na stanje životne sredine 

· Kolika bi šteta mogla nastati po životnu sredinu odnosno stanovništvo ako odluka ne bude donesena

· U kojoj mjeri su povoljni uvjeti za uvođenje mjera namjeravanim propisom odnosno odlukom 

· Kolike su mogućnosti nadležnih organa uprave da sprovedu propis odnosno odluku, koja se namjerava donijeti

· da li entiteti/ili u FBiH: kantoni, imaju financijske, organizacione i proceduralne uvjete za izvršavanje planiranih mjera

· u kojoj mjeri prijedlog predstavlja odstupanje od rješenja generalno usvojenih na međunarodnom planu..

Članovi Okvirnog zakona o zaštiti okoliša za RS i FBiH koji obrađuju stratešku procjenu, PUO i izdavanje okolinskih dozvola, dati su u prilogu broj 4. 

SPU na životnu sredinu izrađuje pravno lice koje ima licence nadležnog ministarstva. Listu takvih pravnih lica donosi Ministar. 

Urađena SPU se dostavlja entitetskom Savjetodavnom vijeću za okoliš zajedno da nacrtom propisa odnosno odluke. Savjetodavno vijeće će donijeti mišljenje o nacrtu propisa odnosno odluke i strateškoj procjeni utjecaja na okoliš. Savjetodavno vijeće može zatražiti pomoć stručnjaka da izvrši detaljnu procjena utjecaja.

Predlagač će proslijediti SPU tijelu koje je nadležno za donošenje tog propisa odnosno odluke zajedno sa mišljenjem Savjetodavnog vijeća.

U FBiH SPU usvaja Vlada F BiH

S obzirom da je zakon tek nedavno usvojen u RS a još uvijek čeka na usvajanje u FbiH, detalji ove procedure još uvijek nisu definisani. 

